
Shri Yadava Ashtakam

శ్రీయాదవాష్టకమ్ 

మాధవానన్త కేశవాచ్యుత వాసుదేవ జగత్పతే (మాధవానన్త వ్యయాచ్యుత))
మీన కచ్ఛప నారసింహ శ్రీవీరరాఘవ  పాహి మామ్ ।

నిర్జరార్చిత  మౌనిసన్నుత నీరజాక్ష దయానిధే
దేవనాయక దేహి మే తవ పాదభక్తిమచఞ్చలామ్ ॥ ౧॥

శ్రీకరం  కరుణాకరం మునిమానసామ్బుజవాసినం
పాకశాసనసేవితం ఫణిరాజతల్పసుశాయినమ్ ।

శోకమోహవినాశకం సుగుణాకరం శుభదాయకం
లోకజీవనహేతుకం ప్రణమామి యాదవకుఞ్జరమ్  ॥౨॥

కృష్ణ శ్రీధర  వాసవానుజ పద్మనాభ నమోఽస్తు తే (కృష్ణ మాధవ)
కిఙ్కిణీఘననాదదివ్యసుపాదపద్మ నమోఽస్తు తే ।

వృష్ణివంశప్రదీప   నాయక వేదవేద్య నమోఽస్తు తే (సుదీప)
విప్రసంస్తుత  మేఘవర్ణ సుపర్ణవాహ  నమోఽస్తు తే ॥ ౩॥

దేవకీతనుసమ్భవం త్రిగుణాత్మకం  జగదీశ్వరం
దివ్యకౌస్తుభశోభితం శుభశఙ్ఖచక్రగదాధరమ్   ।

భావుకం పశుపాలనం పరమాత్మకం భయనాశకం
దివ్యభాగవతస్తుతం ప్రణమామి యాదవకుఞ్జరమ్  ॥ ౪॥

నన్దగోపకుమారకం  నవరత్నకుణ్డలభూషితం
నన్దితాశ్రితపోషకం   రవికోటికాన్తిసమప్రభమ్  ।

కున్దకైతకల్లికాదిసుగన్ధపుష్పసమర్చితం   
ఇన్దువంశవివర్ధనం   ప్రణమామి యాదవకుఞ్జరమ్  ॥ ౫॥

క్రూరకంసవిమర్దనం   ముచుకున్దమోక్షణదాయకం
చారుకేలిరసప్రియం  శతకోటిమన్మథవిగ్రహమ్  ।

నీరజాసనపూజితం నవనీతదిగ్ధకలేవరం
క్షీరసిన్ధునివాసినం  ప్రణమామి యాదవకుఞ్జరమ్  ॥౬॥

పూతనాసువిభఞ్జనం  పరిపూర్ణచన్ద్రనిభాననం 
చూతపల్లవకోమలాధరమారుతాఞ్చితవాంశికమ్  ।

గీతనాట్యరసప్రియం  సురగీయమానయశోధరం
పీతవాససమవ్యయం ప్రణమామి యాదవకుఞ్జరమ్  ॥ ౭॥

కోపమూర్ఛితకౌరవాదివిమర్దనం  గుణసాగరం
గోపికాకుచకలచుకాహరణాదరం కులదైవతమ్  ।

చాపవేదసుపారగం సమశాస్త్రధర్మవిశారదం
క్లేశపాపవిమోచనం  ప్రణమామి యాదవకుఞ్జరమ్  ॥౮॥

చన్ద్రభానువిలోచనం  మణిహారభూషణధారిణం
సున్దరం  నవరత్ననూపురశోభితాఙ్ఘ్రిసరోరుహమ్  ।

మన్దహాసవిరాజితం  వరబర్హి పిఞ్ఛవతంసినం
నన్దగోకులవర్ధనం   ప్రణమామి యాదవకుఞ్జరమ్  ॥౯॥

మేరుశైలసమానధైర్యమమేయరూపమజార్చితం 
చారుమన్నవనీతచోరమఖణ్డరూపమనామయమ్  ।

పారిజాతహరం పరం బలభద్రరామసహోదరం
క్షుద్రకాలియభఞ్జనం   ప్రణమామి యాదవకుఞ్జరమ్  ॥ ౧౦॥

శిష్టపాలనతత్పరం  శివదాయకం జగదాత్మకం
ఇష్టకామఫలప్రదం   భక్త (నత) వేఙ్కటాచలవన్దితమ్  ।

దుష్టకర్మవినాశకం  సర్వదోషరోగనివారణం (భవదోషరోగనివారణం)
అష్టభూతిప్రదాయకం   ప్రణమామి యాదవకుఞ్జరమ్  ॥ ౧౧॥

కృష్ణ కృష్ణ నమస్తేఽస్తు త్వయి భక్తిమచఞ్చలామ్ ।
ఇష్టకామార్థసిద్ధిం    చ దేహి మే మధుసూదన ॥ ౧౨॥
యాదవాష్టకమిదం  పుణ్యం యః పఠేత్ సతతం నరః ।
సర్వసిద్ధిం  చ సమ్ప్రాప్య శ్రీకృష్ణపదమాప్నుయాత్   ॥ ౧౩॥
ఇతి శ్రీయాదవాష్టకం   సమ్పూర్ణమ్  ।
Proofread by Rajesh Thyagarajan

